
Тыгай темым тений Килемар районысо 
Молевое ер воктене июльышто эртыше 

«Еш – изи Черке» фестиваль ойырен налын.
Фестивальым Килемар посёлкысо Илия 

пророк  лӱмеш храмын настоятельже Андрей 
Романовын вуйлатыме почеш тиде приход тений 
19-ше гана эртарен. Тушко Марий Эл да Российын 
моло кундемлаж гыч православный еш-влак 
погыненыт. Ача-ава ден йоча-влак палаткылаште 
иленыт.

Эн ончыч Илия пророк лӱмеш храмын 
клирикше иерей Димитрий Васенев молебеным 
служитлен, вара чылан лагерь йыр Крестный 
ход дене каеныт. Фестивальым почмо лӱмеш 
ямдылыме пайремыш кугу уна-влак: Йошкар-
Олан да Марий Элын митрополитше Иоанн 
ден Волжск да Шернурын епископшо Феофан 
– миеныт да, чылаштым саламлен, шке поро 
мутыштым ойленыт.

– Святой Русь – тиде ик тичмаш еш, – 
каласен митрополит Иоанн. – Юмылан чылан 
илыше улыт: каваште улшыжат, мемнан 
кугезына-влак, кудышт мемнан верч тушто 
кумал илат, да мландымбалысе Черке, кудо 
Святой Русьын шочшыжо-влаклан Господь 
тыныс илышым, куаным, ласкалыкым колтыжо 
манын, йӱдшӧ-кечыже Эн Яндар Юмын Авам да 
чыла святой-влакым сӧрвала. Святой Русь Эн 
Яндар Юмын Аван да чыла святойын молитвашт 
дене ила. Кунам Господь шӱмнам тӱкала, тунам 
мемнан, ты тӱнясе языкеш варналт пытыше-
влакын, шинчанам почеш, кугезына-влакын сай 
наследникышт лийшаш улмынам шарныкта. Вет 
Господь мемнам нунын семынак Русьым да Русь 
дене пырля уло тӱням аралаш шогалтен.

Святой Русьын посна ыресше уло манын ойлен 
Иоанн Кронштадтский, тиде православный 
ӱшанымашын святой яндарлыкшым аралымаш 
ырес, йырна улшо еҥ-влак коклашке шарыме 
Господьын йӧратымашыжым аралымаш ырес да 
Утарышынан крестный корныж дене кайышаш 

ойган ырес. Сандене мемнан кокла гыч нигӧ 
нигунам Святой Русь ваштареш тамык гыч 
кынелше осал ончылан ӧрын шогалшаш огыл. 
Осал кеч-могай виян лийже – мемнан дене 
пырля Юмо. Тудо мыланна чытен кертмына 
деч уто нелытым огеш пу. А ойго ден черым 
Юмо мыланна мемнам чаманымыж дене колта, 
тыге Тудым мондымынам шарныкта, ӱшаннам 
пеҥгыдемдынеже, ош тӱняште шке куанлан гына 
илаш огеш лий маннеже. Ме «Юмым йӧратена» 
манын ойлена гын, тугеже воктенна улшо-влакым 
йӧратышаш да нунылан сайым ыштышаш улына, 
вет нунат Юмын ик изи ужашыже улыт.

Тек Господь мемнан ик тичмаш ешнам – святой 
Русьым – арала, а ме кажныже шке ешнам, Юмын 
пуымо кугу поянлыкнам, аралена.

Епископ Феофан тыге ешарен:
– Элыштына православный еш-влак, поснак 

тений Ешын идалыкше семын увертарыме 
ийыште, шукемышт манын шонем. Тыге 
православный ешыште кушшо яндар шӱм-чонан, 
ӱшанымаш дене пеҥгыдемдалтше йоча-влак ий 
гыч ийыш шукырак лийыт. Ме святой-влакланна 
йӧратен кумалына, вет нунат изи лийыныт, 
йоча жапышт кузе эртыме нерген палена. 
Ӱшанена: нунын молитвашт дене Святой Русь 
православный ӱшанже дене эше виянрак лиеш.

Тиде фестивальыште тынар шуко 
православный ешым ужаш мылам куанле. Тек 
кундемыштына веле огыл, уло элыштына 
Господьна Иисус Христосым, Тудын Эн Яндар 
Аважым, святой-влакым палыше да йӧратыше-
влак да Юмын кӱштымашыже почеш илыше-влак 
ешаралтыт.

Килемар район администраций вуйлатышын 
алмаштышыже А.В. Ширяева фестивальын 
районлан 85 ий темме идалыкыште эртымыжым 
ушештарен, тудым ямдылымылан мутым 
кучышо протоиерей Андрей Романовлан кугу 
таум каласен да чыла ешыште ласкалык, пиал 
озаланыже манын тыланен.

 

ТЫЙЫН ВЕРЧ, ШОЧМО ЭЛЕМ-АВАЕМ!ТЫЙЫН ВЕРЧ, ШОЧМО ЭЛЕМ-АВАЕМ!

Таче ме Господь Иисус Христосын Фавор 
курыкышто Волгалт вашталтме кечыжым 

палемдена, ӱшанымаш шинча дене Тудым 
апостол Петр, Иаков да Иоанн дене пырля тушто 
ужына.

Тиде Волгалт Вашталтмаш Господьын 
Ыресеш колымыж деч икмыняр кече ончыч 
лийын. Мландымбаке тыглай айдеме тӱс дене 
толшо Юмын Эрге тунам Шкенжын чын тӱсшым 
ончыктен. Тылеч ончыч апостол-шамычат Тудым 
тыгай айдеме семын ужыныт. Юмын чапше дене 
толеш ыле гын, сулыкан еҥ-шамычын шинчашт 
вигак сокыр лиеш да курымешлан петырналтеш 
ыле. Вет языкан еҥын кап ужашыже тыгай 
волгыдым чытен ок керт.

Господь пелен апостол-влак эше кок пророкым: 
Моисей ден Илиам – ужыныт. Моисей тидын деч 
тӱжем кудшӱдӧ ий ончыч илен, а пророк Илиа – 
индешшӱдӧ ий ончыч. Но нуно илыше лийыныт 
да Христосын Ыресеш колышашыж нерген 
мутланеныт. Тугеже тиде священный событий 
мыланна эше курымашлык илыш нерген тайным 
почеш. Мемнан кугезына-шамыч шукертак тушко 
каеныт, мемнамат тидак вуча. Чыланыштым 
курымашлык илыш вуча гынат, Господьын 
куанышкыже, Тудын курымашлык чапышкыже 
чыланжак пурен огыт керт. Кӧ Пылпомышысо 
Ачан священный эргыже лияш тырша, куан да ойго 
годым Господьым кычалеш, шочмо ача-авалан 
ӱшаныме деч чот шке илышыжым Юмын кидыш 
кучыкта, тудын сай ончыкылыклан ӱшанже уло.

Господь Иисус Христос ден кок пророк тунам 
Фавор курыкышто эше чонын курымашлык ул-
мыж нерген ойленыт, апостол-влаклан Пылпо-
мыш Кугыжанышын чапшым ончыктеныт. Господь 
тушто, кӱшыл Иерусалимыште, Шке тунемшыже-
влакын чоныштым вашлияш тӱҥалеш манын 
шижтареныт. Тиде куаным ужшаш верч апостол-
влак мландымбалне шуко орлыкым чытеныт, ик 
Иоанн Богослов гына кужун илен да илышыжым 
тынысын мучашлен.

Чоннам утараш кумылна уло гын, Господь деке 
молитва, сулыкна верч ӧкынымӧ да поро паша 
дене лишемман, мландымбалне улмына годымак 
чоннам вашталташ тыршыман. Чон волгыдым 
пӧртылташ манын, кодшо илышнам Юмын кидыш 
пуыман. Икымше айдемын чонжым Господь 
йӧратымаш, чаманымаш, яндарлык, чытымаш 
да ӱҥышылык дене темен, вет Шкеже могай 
лийын, чыла тудым айдемылан пуэн. Шочмына 
годым пуымо Юмын тӱсым ме шке сулыкна дене 
амыртенна. Тынеш пурымо вӱд гыч яндарешт 
лекмекат, сулыкан илышнан лавыраж дене уэш 
темынна.

Фавор курыкысо ӧрыктарыше чудо мыланна 
вашталташ кӱлмӧ нерген кажне ийын шарныкта. 
Господь тунам апостол-влаклан веле огыл, 
мыланнат тӱткӧ лияш да кумалаш кӱштен. Ӱшанле 
орёл семын тӱткӧ лийман: шинчана осаллан 
ынже кӧране, йылмына гыч уда мут ынже лек, 
шонымашна яндар лийже. Сулыкан чоннам 
Господь волгалтарыже да кӱчык ӱмырнам шот 
дене эрташ Шке Юмын порылыкшым пуыжо. 
Вет икымше айдемым ыштымыж годым Тудо 
кажныжлан Пылпомыш Иерусалимын еҥже 
лияш корным почын, сандене мыланнат Шкеж 
дене пырля илаш да Тудын денак пырля колаш 
пӱрыжӧ! Мемнан ончылнат тусо омса почылтеш 
гын, куанна мучашдыме лиеш. Пылпомыш 
Кугыжанышлан йӧрышӧ лийшашым кӧ шке 
илышыж дене пеҥгыдемда, тудо тушто Волгалт 
вашталтше Господьым ужеш. 

Митрополит Николайын (Ярушевичын) 1957 
ийыште Москосо Преображенский черкыште 

ойлымыжлан эҥертыме

ВОЛГАЛТ ВАШТАЛТШЕ ГОСПОДЬ, ВОЛГАЛТ ВАШТАЛТШЕ ГОСПОДЬ, 
МЫЛАННАТ ВАШТАЛТАШ ПОЛШО!МЫЛАННАТ ВАШТАЛТАШ ПОЛШО!

уло, а кумшыжым эмлымверлашке огыт пу, 
шкаланда кычалаш логалеш. Ныл шагат гыч тудо 
ӱстембалнем кийышаш.

А огына му гын?
Господь, Тый улат гын...
Кок шагат гыч эмым реаниматологлан 

кучыктышна. Изиш лыпланышна. Эрлашын 
мыланна увертарышт: эм ик суткалан гына сита...

Ик арня эрта. Йолем мамык гай, логарем 
кошкышо, кажне кечын у врач: состоянийже пеш 
неле, ӱшандарен огына керт, кузе тыгай марте 
шуктенда, ангина, тугеже раш, нелеш ида нал. 
Визымше кечын медшӱжар мыйым моло деч 
шолып палатыш пуртыш:

– Ик минутлан гына. Юмо гай лийза, кугун ида 
ойло, йӧра?

Йолчиемем писын кудашын, шӱлаш тоштде, 
кровать деке эртем. Тӱрлӧ датчик, лампычке-
влак, киносо гай чыла чӱчка, вашталтеш. Гошамже 
кушто? О Юмо! Трук кугу шинчажым ужам, канде 
кава гай шинчажым. Эргым, эргымжат! Провода-
шамычым тӱкалаш огыл манын, вуйжо гыч шыман 
ниялташ тӧчем.

– Авай, – пыкше йӱкшӧ лектеш. – Памперсым...
– Чечас, чечас, эргым, – памперсым вашталташ 

шонен, простыньым нӧлтальым. Да, ушым 
йомдарен, чуч гына шым камвоч, медшӱжар 
кучен шуктыш:

– Тидым ме шке ыштена, а те писын лекса, уке 
гын мылам логалеш.

Эше кум кече гыч Гошам палатыш кусарышт. 
Каталкым шӱкен, палатыш пуртымем годым чаҥ 
йӱк шергылт кайыш. Кечыйол кӱварыште модын. 
Тунам мый моткочак раш умылышым: пиалан 
лияш ны теҥыз сер, ны ош лум гай койшо яхте, 
ны Ламборджини огыт кӱл. Шочшем гына илыше 
лийже!

Молан гын, ом пале, но эмлыше врач 
палатышкына чӱчкыдын пурен. Шуко гана чон 
почын кутыренна, ешыже, пелашыже, эргыже 
нерген каласкален. Эмлымверыште кум арня 
кийыме жапыште тудо мемнан ешлан пеш лишыл 
еҥыш савырныш. Адакше мылам гына шижтарыш: 
Гошан илыше кодмыжо – тиде чудо. Операций 
ӱстембалне тудо колен улмаш, но доктор 
Паганини илышыже верч ятыр шагат кучедалын. 
Тудо шкеже эсогыл тыгай операцийым огешат 
нал улмаш. «Колаш кодеда ыле мо?» манын 
йодмемлан «Уке. Тольык эргыда пел идалык тиде 
эмлымвер гыч ок лек ыле» манын вашештыш.

Мӧҥгыш толмо деч вара кокымшо кечылан 
Гоша ошкыл кертдыме лие. Поликлиникыште 
ончашат ышт тӱҥал, вигак эмлымверыш колтышт.

– Ида лӱд, тыгай операций деч вара тыге 
лийын кертеш. Тӧрлана.

Тиде 28 августышто лийын, а 1 сентябрьыште 
Гошана шке йолжо дене 1-ше классыш кайыш...

Гошан ончыкылык кресаваже мылам ойлыш:
– Кӧ эргычым утарен, умылет? Операций 

могай числаште лийын?
– Индешымше август эрйӱдым.
– Тиде кечын Черке могай пайремым пайремла, 

палет? Чот орланыше эмлызе Пантелеимоныным!
Алла НЕМЦОВА

Вашке 1 сентябрь шуэш. Адакат у тунемме 
ий тӱҥалеш. Мый кызытак лӱдаш тӱҥалынам, 
вет школышто начар тунемам. Тидлан верч 
школыштат, мӧҥгыштат эре вурсалтам.

Йоча-влакын коклаштышт тыге мутла-
нымым шагал огыл колаш логалын. Тыгай 

йодышлан Самара оласе Православный Духов-
ный семинарийыште тыршыше педагогике науко 
доктор, профессор, архимандрит Георгий (Шес-
тун) тыге вашештен коден:

– Эн ончыч начар тунеммашын амалжым 
умылаш кӱлеш. Вет чыла икшыве икгай огыл: 
иктыже мом колмыжым вашке ушышкыжо 
пышта, а весе чот умылаш тырша гынат, кум гана 
ойлыма гыч веле тидым ыштен сеҥа. Сандене 
лӱдман, тургыжланыман огыл. Юмын полшымо 
дене чыла сеҥаш лиеш. Святой-влакын илышышт 
гыч паледа, шонем: Сергий Радонежскийланат, 
праведный Иоанн Кронштадтскийланат йочашт 
годым тунеммаш пеш нелын пуалтын. Ушыштым 
волгалтарыже манын, нуно шинчавӱд йӧре Юмым 
чот сӧрваленыт. Сӧрвалымыштым Юмо колын: 
нуно ончыкыжым сайын тунемыныт.

Эше тыгеат лийын кертеш: йоча шкенжын 
йолагай улмыжлан кӧра начар тунемеш. Мутлан, 
мӧҥгысӧ пашам умылен, тыршен ыштыме олмеш, 
тудо уремыште модын коштеш але мӧҥгыштыжӧ 
телевизорым онча да телефон дене модеш. 
Вара шкеже вуйым шиеш: «Мылам тунеммаш 
нелын пуалтеш». Тунеммаш – тиде тугаяк паша, 
могайым ача ден ава шуктат, сандене тыршыде, 
вийым пыштыде сай лектышыш шуаш огеш лий.

ТЫРШЕТ – САЙ ЛЕКТЫШЫМ НАЛАТ

Куд ияшем годым авам шке изаж деке 
Свердловск кундем Качканар олаш унала 

каен. Ялыште кеҥежым паша шуко, ешыште 
ме шукын лийынна. Кугурак сомылжым авам 
18 ияш акамлан ӱшанен коден. Ик эрдене ме, 
изирак йоча-шамыч, чот кычкырыме йӱкеш 
помыжалтынна.

Шӧрым лӱшташ лекше аканам ушкал ӧргалын, 
сусыржо гыч вӱр йоген. «Ушкал чылт орышо 
гай лийын», – мане акам, туге гынат мый дечем 
ныл ийлан кугурак акамым лӱшташ лекташ 
йодо. «Ала тыйым колыштеш?» – мане. «Мый 
тудын деке лишемаш ом тошт, айста лӱштыдеак 
кӱтӱш колтена», – темлыш тиде акамже. Тунам 
кугуракше ӱмбакем сӧрвалышыла ончале. Кинде 
падырашым да ведрам руалтен, мый кудывечыш 
лектым. Ушкалым ниялткалем, киндым пукшем, а 
шкеже эре тудын дене мутланем:

–Дочка, ужат вет, мый але изи улам, мыйым 
чамане, сайын шого, ит ӧргедыл. Тыйым лӱштыде 
колтена гын, шкаланетак йӧсӧ лиеш. Кужун 
маленна манын, мемнамат воштылыт.

Изи кидем дене лӱшташ тӧчем, а ушкална 
кугун шӱлалта да, чумалаш ямдылалтме семын, 
йолжым тарвата. А мый тудым эре сӧрвалем: 
«Дочка, мыйым чамане, сайын шого, ужат 
вет, мыйже могай изи улам». Ушкална жапын-
жапын савырнен ончалын да чыла умылышо 
гай кугун шӱлалтен, но чытенак шоген. Пыкшеак 
лӱштен пытарымекем, Дочкам кӱтӱшкӧ поктен 
наҥгаенна, вет почеш кодшым тунам нигӧ вучен 
шоген огыл, шкаланна куржталаш логалын. Тылеч 
вара ешыште мый «тӱҥ дояркыш» савырнышым 
да олашке паша ышаш кайымешкем ушкалым 
лӱштышым.

ДОЧКА УШКАЛНА ДОЧКА УШКАЛНА 
МЫЙЫМ ЧАМАНЕНМЫЙЫМ ЧАМАНЕН

Ешыште ме лу йоча лийынна. Кугу сар гыч 
инвалид лийын пӧртылшӧ пел йолан ачам 

1960 ийыште колен, тунам мыланем кок ият пеле 
веле лийын, сандене ачамым йӧршын ом шарне. 
Ешна кугу, озанлыкыште паша шуко. Шоҥго 
кована уло гынат, нимо дене полшен ок керт. 
Колхозышто тунам тылзе еда пашадарым тӱлен 
огытыл, пашаш лекме кечым шотлен, шыжым 
шурным да олымым пуэденыт.

Йоча-шамычым чикташ кажне еш могай-
гынат йӧным кычалын. Авана мемнам изинекак 
пашалан туныктен, кажныже кертме сомылжым 
жапыште шуктен. Дочка лӱман ушкалым лӱшташ 
веле огыл, авам мыланем моло сомылымат ӱшана 
ыле. Вӱташте кок ава сӧсна да ик узо шогеныт, 
авам нуным сӧснаиге шочшаш верч ашнен, 
ужалыме оксаж дене школыш каяш вургемым 
наледен. 

Вольык сомылым ыштыме годым авам мыйым 
эре туныктен, кугыеҥ дене мутланыме семын 
мутланен, кажне вольыкым кузе ончаш, мом пук-
шаш кӱлеш, ойлен. Ава сӧснан игым ыштыме жап-
ше шушаш годым посна кыдежым ямдыленна, кӱ-
варваке олымым кӱжгӱн оптенна. Кидышкем по-
нарым кучыктен, авам мыйым вӱташак кода ыле. 

Сӧснаиге-шамыч икте почеш весе шочеденыт. 
Икте шочеш – тудым кидышкем налам, нержым 
шупшалам да, аваже ынже темдал манын, 
ӧрдыжкӧ кораҥдем. Лу наре сӧснаиге шочын 
гын, мый куаненам, тыгай еш виян да пеҥгыде 
кушкын. Кунам латвизыт марте але шукыракат 
шочын гын, нуно каҥга да черлырак лийыныт, 
коленат кертыныт. 

Кум-ныл еш погынен, сӧснаиге ужалаш 
олашке коштыныт. Парыш лектын гын, чылан 
куаненыт: парымым тӱлышаш оксам аныклен, 
молыж дене кочкыш йӧрварым да вургемым 
наледеныт. Тунам илыш йӧсӧ ыле гынат, Юмо 
полшымо дене авам чыланнам туныктен луктын. 
Кажне эрдене кузе кумалмыжым тачат шарнем. 
Тудо чылаж верчат Юмын Авалан таум ыштен, 
Николай Чудотворец да Яраҥысе Матфей ачана 
деч полышым йодын. Тыгак ачам денат илыше 
семын мутланен. «Мемнан деч тыге вашке каенат 
гын, шочшет-шамычым ончен лукташ, чиктен 
шогалташ, пукшен лукташ йӧным ыште, сайын 
тунемашышт полшо», – манын ойлен тудлан.

Любовь КАРАВАЕВА






